
Aləmin Məhbubunun Əmrin Beşiyindəki 
əzabkeş və vəfalı ardıcıllarına 

Əziz ruhani bacılar və qardaşlar, Allahın Əmanətinin daşıyıcıları və Əbha Camalının qiymətli Əmrinin mühafizəçiləri,

Müqəddəs İran torpağından gələn xəbərlər Həqiqət Günəşinin ilk şüalarının o ölkənin üfüqündə doğmasından bu günə kimi Həzrət Bəhaullahın o ölkədəki ardıcıllarının məruz qaldıqları amansız ədalətsizlik və zülmün şiddətləndiyini göstərir. Hər cür ayrıseçkilik və bəhailərin ən elementar vətəndaş hüquqlarının pozulması barədə, o cümlədən, günahsız insanların həbsi və onların böyük təzyiqlərə məruz qalması, bəhai vətəndaşların ləyaqətinə və şəxsi evlərinə hücumlar, onların mülklərinin və əmlakının qəsb edilməsi, evlərinin dağıdılması, bəhai gənclərin ali təhsil almaqdan məhrum edilməsi, hətta ayrı-ayrı insanların dolanışıq qazancının qarşısının alınması halları barədə xəbərlər gəlir. Əfsus, min dəfə əfsus, nadan təəssübkeşlik və kök salmış kin-küdurət hakimiyyətdə olanların bəzilərinin ürəyinə o qədər hakim olub ki, onlar həqiqəti və gerçəkliyi tamamilə tərk ediblər, gücə əl ataraq, rütbə və mövqelərinə arxalanaraq onların zülm və istibdadı, hərislik və acgözlüyü hər yeri tutub. Onlar o ölkədə bəhailəri ancaq mübahisəsiz haqlardan məhrum etməyiblər, həm də – icmaya qarşı məlumatlı və insaflı heç kəsin daha fikir vermədiyi yalan və böhtan yaymaqla və mənasız və özü özünü təkzib edən bircə sözünün belə sağlam düşüncəsi olan heç kəsin ciddiyə almadığı boş və əsassız ittihamlar irəli sürməklə – öz nüfuzlarını və etibarlarını ictimaiyyət nəzərində sarsıdıb və zədələyiblər. Təəssübkeşlik, qatı tərəfkeşlik, pislik və düşmənçilikdən başqa anlayış və ağlı nə belə söndürə, zirək və itigözlü İran xalqı bir tərəfə, hətta uşağı belə aldada bilməyəcək elə cəfəng və saxta iddiaları irəli sürməyə nə sövq edə bilər? Bu miqyasda hiylə və böhtan ağır bir günahdır və bu qurama və məntiqsiz iddialar İran sakinlərinin anlayış və ağlına ağır həqarət, dünyanın bütün xalqları qarşısında məsxərədir. 

Bu cəhətdən, Mazandaranda, əslində dostların o bölgədə çox uzun illər ərzində məruz qaldıqları təqibin davamı olan son hadisələr bu dəfə elə iyrənc və utanmazcasına olmuşdur ki, onlar, həqiqətən, nəinki İran əhalisini dərindən sarsıtmışdır, həm də dünya xalqlarının ağlını təhqir etmiş, dünya üzrə ictimai rəydə dərin təəssürat yaratmışdır. O evsiz-eşiksizlərin və acı çəkənlərin obrazı minlərlə insanın vicdanını oyatdı, onların ah-naləsi həmvətənlərinin fəryadına səbəb oldu. O məzlumların sınmış ürəkləri hər bir vicdanlı insanın ürəyinə ağır yük oldu və onu ağrı və kədərlə doldurdu. O məsum uşaqların yanaqlarını isladan göz yaşları planetin ən ucqarlarında o səhnəni görənlərin də gözlərindən axdı. Bu ağır ədalətsizlik qısa bir vaxtda dünya üzrə xəbər mediasında görünməmiş bir reaksiya doğurdu və sizin nəcib həmvətənlərinizin onlayn mediada açıqca görünən bənzərsiz dəstək ifadələrinə gətirdi. Mazandaran hadisələri o ölkədə İsmi-Əzəmin icmasına qarşı törədilmiş və törədilməkdə olan bütün ədalətsizliklərin rəmzinə çevrildi. O məzlum icmanın tapdalanmış haqlarının müdafiəsində digər iranlıların bu cür dəstəyi çox böyük əhəmiyyətə malikdir. Həmvətənlərinin daim artmaqda olan agahlığına öz həyatları boyunca şahid olmuş gənc nəsil üçün bu, bəlkə, sarsıdıcı olmaya bilər, amma keçmiş illərdəki vəziyyəti və əvvəlki dönəmlərdə cəmiyyətdəki hakim atmosferi xatırlayanlar və geniş yayılmış təcrid və zəif məlumatlılığı xatırlayanlar – o ölkənin nəcib xalqının, mədəniyyətində insan ləyaqətinə və bərabərliyini həmişə hörmət edilən bir xalqın hər gün daha da oyandığını təəccüb və heyrətlə müşahidə edirlər. Onlar təəccüblənirlər ki, qısa bir zaman kəsiyində, necə belə dərin bir dəyişiklik mümkün olmuşdur və böyük sayda iranlılar arasında bəhailərin əsl məqsədləri və o müqəddəs ölkəyə onların məhəbbəti necə belə məşhur olmuş, onların prinsipləri və inancları daha yaxşı anlaşılmış, cəmiyyətə xidmətdə və insanlıq aləminin Həzrət Bəhaullahın bütün təlimlərinin təməli olan birliyinin bərqərar edilməsi üçün onların səylərinin təbiəti necə belə aşkar və açıq nümayiş etdirilmişdir. 

[bookmark: _Hlk216126557]Ey Məhbubun dostları! Son hadisələrə baxın. Görün ki, bir insanda qəzəb və üsyan qaldıra biləcək bu aşkar ədalətsizliyə cavab olaraq o pak ürəklərdə zərrə qədər də qisasçılıq yoxdur, o ruhlar ki, daima bu cür bəlalar dəryasında qərq olublar. Əksinə, onların ədalətə nail olmaq cəhdləri qanuna üz tutmaqdır, müraciətləri hakimiyyətdə olanlaradır. Bəhailər ədalət axtarır, insaf və qərəzsizlik istəyirlər, amma heç vaxt qisas və əvəz çıxmaq arxasınca deyillər. Onların ürəkləri ağrı ilə dolub, amma nifrət və kindən tamamilə azaddır. Onlar nigarandırlar, amma onların mehribanlığı və məhəbbəti sonsuzdur. Onların vəsaitləri məhduddur, amma alicənab xarakterləri və uca məqsədləri var. Onlar evlərindən qovulublar, amma özləri başqalarına sığınacaq və pənahgahdırlar. Onlar şərin caynağındadırlar, amma ruhları yüksəkdə pərvaz edir. Onlar məzlumdurlar, amma onlara zülm edənlərə xeyirxahdırlar. Onlar uşaqlarını tərbiyə edirlər ki, zorakılıq və münaqişəyə girməsinlər, mehribanlıq və bağışlayıcılıq göstərsinlər, belə ki, nəinki bir insanı, bircə qarışqanı belə incitməsinlər. O məzlumlar yanan ürəklərini Camali-Qədimə imanları və Öz qüdrət əli ilə o bölgələrdə onların ruhani sələflərini böyüdən və yetişdirən Kəsin məsləhətləri ilə rahatlayırlar. O münaqişə və rəqabəti qadağan etdi və onları bu sözlərlə öyrətdi: “Allahın Əmrini və Onun Dinini canlandıran təməl məqsəd insan nəslinin maraqlarını qorumaq və birliyini yaymaq, insanlar arasında sevgi və yoldaşlıq ruhunu bəsləməkdir. Onun ixtilaf və narazılıq, nifrət və düşmənçilik mənbəyi olmasına imkan verməyin”.

Rəbbin Özünün əli ilə təlim almış iranlı dostlardan bundan azı da gözlənilə bilməz. Amma bunu bilin ki, xalqların, xüsusilə din adına edilən zorakılıqdan bezdiyi və iyrəndiyi bu təlatümlü bəlalar dünyasında – əgər bir şəxs təəssübkeşliklə tutulmamış təmiz gözlə baxarsa, belə bir dünyada bəhai icmasının İranda davranış və nümunəsi Həzrət Bəhaullahın möcüzəsinə və birləşdirmək və sülhü irəlilətmək üçün Onun müqəddəs Əmrinin sonsuz qüdrətinə kifayət bir dəlil və daimi bir sübut görərdi. Onun təlimlərinə sizin bağlılığınızla, sizin davranış və tərzinizlə siz rəngarəng və vahid, daim inkişafda olan və dinamik bir cəmiyyət qurmağın praktiki olmasını sübut etmiş və insan aləmində ruhani keyfiyyətlərin və məziyyətlərin parlamasını nümayiş etdirmisiniz. Afərin, min dəfə afərin! Allahın dininin əsl mənası budur. Bu əbədi fərq və daimi şərəfdir. Bu böyük neməti dəyərindən az qiymətləndirməyin və sülh və barışın əsl yayıcıları olanların uca məqamları barədə, insan aləmini səmimiyyətlə sevənlərin yüksək məqamlarına şübhəniz olmasın. 

Eynilə də, İran sakinlərinin şüurunda baş vermiş tarixi transformasiyaya nə qədər münasibdir ki, Allahın yolu ilə gedən sizlər öz səylərinizi və enerjinizi həyati bir vəzifə – bu nurlu əsrdə ilahi nəsihətləri getdikcə daha çox təcəssüm etdirmək üzərində cəmləşdirəsiniz. Siz icmalarınız daxilində ruhani bağları möhkəmləndirmək və birlik, harmoniya və həmrəyliyi yüksəltmək üçün çalışırsınız. Siz bütün xidmətlərinizdə bir-birinizi təşviq edir, bir-birinizə kömək edir və bir-birinizi qiymətləndirirsiniz və icazə vermirsiniz ki, sizin icmanızın dərin birliyi və ya onun bütün üzvləri arasındakı ürək bağları qısa müddətə də olsa, cüzi zəifliyə düşsün. Sevgili dostlar! Bu hadisələrin arasında həmvətənlərinizin ürəklərinə ümid gətirin. Hər bir yorğun ruha təsəlli və hər bir üzülmüş ürəyə iman mənbəyi olun. Səmimiyyətlə hər kəsin qayğısına qalın və hər bir köməksizə təsəlli verin. Başqalarının acılarına şəfa verin və bununla öz acınızı yüngülləşdirin. Və Qüdrətli Allah qarşısında sizə qarşı ədalətsizlik edənlər üçün bağışlanma diləyin və atəşin dualar edin ki, onların ürəkləri təəssübkeşlik və cəhalət pasından təmizlənsin. 

Dünya boyunca sizin bu cür qəhrəman ruhlarla ruhani qohumluq bağlarına görə fəxr edən bacı və qardaşlarınız gündəlik və xüsusi dualarında daim sizləri xatırlayır və ilahi Taxtdan diləyirlər ki, sizin üzləşdiyiniz saysız-hesabsız təəssübkeşlik, təqib və ayrıseçkilik halları dayansın. Bütün dünya üzrə bəhai icmaları öz hökumətlərinə məlumat vermək və sizin çəkdiyiniz və hazırda məruz qaldığınız əzablar barədə öz xalqlarını ayıltmaq üçün böyük səylər qoyurlar. Biz də sizi daim xatırlayır və Onun Astanasında Sizin üçün atəşin dualar edirik.

